
Laqgħa Nru 56

Il-Kumitat iltaqa' fil-Parlament, il-Belt Valletta, fis-3.28 p.m.





MINUTI

Il-Minuti tal-Laqgħa Nru 55, li saret fit-30 ta’ April 2025, ġew ikkonfermati.


IĊ-CHAIRPERSON (Onor. Michael Farrugia): Ngħaddu għat-tieni item fuq l-aġenda.


[bookmark: _Hlk139284094]ABBOZZ TA’ LIĠI LI JEMENDA L-ATT DWAR L-IMPIEGI U R-RELAZZJONIJIET INDUSTRIJALI

EMPLOYMENT AND INDUSTRIAL RELATIONS (AMENDMENT) BILL

Skont riżoluzzjoni fis-Seduta Nru 344 tat-Tlieta, 20 ta’ Mejju 2025, il-Kumitat iltaqa’ biex jikkonsidra dan l-Abbozz ta’ Liġi.

[bookmark: _Hlk102991252][bookmark: _Hlk107305622]IĊ-CHAIRPERSON: Insejjaħ lis-Segretarju Parlamentari għad-Djalogu Soċjali, l-Onor. Andy Ellul.


Klawsola 2 – Emenda tal-artikolu 45 tal-Att prinċipali.

Clause 2 - Amendment of article 45 of the principal Act.


ONOR. ANDY ELLUL (Segretarju Parlamentari għad-Djalogu Soċjali): Sur President, klawsola 2 temenda l-artikolu 45 tal-Att prinċipali li jitkellem dwar il-pieni li jista’ jeħel prinċipal meta jinstab ħati li kiser jew naqas milli josserva xi kondizzjonijiet ta’ impieg. Hawnhekk emendajna l-piena fejn għandha x’taqsam il-multa. Fejn qabel kellek minimu ta’ €232.94 u l-massimu kien €2,329.37, bl-emendi l-minimu se jitla’ għal €2,000 u l-massimu sa €5,000. 

Permezz tal-proviso li qed jiżdied qed indaħħlu l-aggravju fil-piena għal min jikkommetti t-tieni reat jew reati sussegwenti. Qabel il-piena kienet tkun l-istess, dik bejn €232.94 sa massimu ta’ €2,329.37. Issa, għat-tieni reat u dak sussegwenti l-multa se tkun minimu ta’ €5,000 sa massimu ta’ €7,000. Apparti li żidna l-multa għall-ewwel reat, introduċejna wkoll l-aggravju għat-tieni reat u dawk sussegwenti. 

IĊ-CHAIRPERSON: Iktar rimarki? (Onor. Membri: Le) Il-mistoqsija hija klawsola 2. Dawk favur? (Onor. Membri: Aye) Dawk kontra? Agreed.

Klawsola 2 għaddiet nem. con. u ġiet ordnata biex issir parti mill-Abbozz ta’ Liġi.


Klawsola 3 – Emenda tal-artikolu 47 tal-Att prinċipali.

Clause 3 - Amendment of article 47 of the principal Act.

IĊ-CHAIRPERSON: Is-Segretarju Parlamentari Andy Ellul.

ONOR. ANDY ELLUL: Sur President, klawsola 3 temenda l-artikolu 47 tal-Att prinċipali li jitkellem dwar limitazzjoni ta’ azzjoni. Il-liġi kienet tistipula perjodu ta’ preskrizzjoni ta’ sena. Din kienet qed toħloq diffikultajiet għall-ġudikant għax il-qorti sabet ruħha li kellha tillibera ċerti imputati quddiemha minħabba dan it-terminu. Għaldaqstant ħassejna, anke għal raġunijiet oħra li se nispjegahom, li dan it-terminu kellna nirduppjawh, jiġifieri minn sena ġie miżjud għal sentejn. B’hekk tajna iktar żmien lill-qorti u iktar żmien lid-Dipartiment għar-Relazzjonijiet Industrijali u tal-Impjieg biex jinvestiga, u fl-istess ħin dak li jkun irid jagħmel l-ilment ikollu żmien iktar biex iressqu. 

IĊ-CHAIRPERSON: Iktar rimarki? 

ONOR. IVAN CASTILLO: Qed naqblu, Sur President.

IĊ-CHAIRPERSON: Il-mistoqsija hija klawsola 3. Dawk favur? (Onor. Membri: Aye) Dawk kontra? Agreed.

Klawsola 3 għaddiet nem. con. u ġiet ordnata biex issir parti mill-Abbozz ta’ Liġi.


KLAWSOLA 4 ĠDIDA

NEW CLAUSE 4


ONOR. IVAN CASTILLO: Sur President, nitlob il-permess biex inressaq Klawsola 4 Ġdida għall-Ewwel Qari.

L-Iskrivana tal-Kumitat qrat in-nota marġinali u din il-klawsola tqieset li nqrat l-Ewwel Darba skont l-Ordni Permanenti Nru 101.

ONOR. IVAN CASTILLO: Sur President, nipproponi t-Tieni Qari ta’ Klawsola 4 Ġdida:

“A”	Minnufih wara klawsola 3 għandha tidħol din il-klawsola ġdida li ġejja:

“Emenda tal-artikolu 30 tal-Att prinċipali.

4. Fis-subartikolu (1) tal-artikolu 30 tal-Att prinċipali l-kliem “erba’ xhur” għandhom jiġu sostitwiti bil-kema “sentejn”.”.

“A”	Immediately following clause 3 there shall be added the following new clause:

“Amendment of article 30 of the principal Act.

4. In sub-article (1) of article 30 of the principal Act the words “four months” shall be substituted by the words “two years”.”.

Sur President, fuq l-istess prinċipju ta’ klawsola 3 f’dan l-Abbozz ta’ Liġi aħna qed nipproponu li dawk li jagħżlu li jmorru direttament quddiem it-Tribunal Industrijali, fejn illum għandhom erba’ xhur biss sabiex ikunu jistgħu jiftħu l-każ mid-data li jseħħ ir-reat jew il-każ, ikollhom perjodu wkoll ta’ sentejn. B’hekk inkunu qegħdin inżommu l-istess żmien, kemm għal dawk li jixtiequ jagħżlu li jmorru għand id-Dipartiment għar-Relazzjonijiet Industrijali u tal-Impjieg kif ukoll dawk li jfittxu l-ġustizzja permezz tat-Tribunal Industrijali. 

ONOR. ANDY ELLUL: Sur President, ma naqbilx ma’ din l-emenda u se nagħti r-raġunijiet tiegħi. Dawn l-emendi u kull emenda oħra għall-Att dwar l-Impiegi u r-Relazzjonijiet Industrijali jiġu diskussi mal-Employment Relations Board flimkien mal-imsieħba soċjali. Dawn huma emendi għal żewġ artikoli, però b’responsabilità ngħid li ilna niddiskutuhom għal iktar minn sena. Fejn jidħlu affarijiet li jmissu mad-dinja tax-xogħol id-diskussjonijiet ikunu intensivi u kellna qbil mal-imsieħba soċjali kollha dwar dawn l-emendi.

Rigward il-proposta li qed jagħmlu l-kollegi tal-Oppożizzjoni rrid ngħid li t-tnejn jitkellmu fuq terminu, imma rrid nagħmel distinzjoni. It-terminu ta’ sena preskrizzjoni li aħna rdoppjajnieh għal sentejn huwa dak il-perjodu mindu jsir l-allegat reat sakemm persuna, f’dan il-każ l-employer, jiġi notifikat biex jitressaq il-qorti. Jiġifieri dak il-perjodu li tellajnieh għal sentejn se jservi biex id-Dipartiment għar-Relazzjonijiet Industrijali u tal-Impjieg ikollu ċans jinvestiga. Imbagħad meta jmur quddiem il-Qorti tal-Maġistrati (Ġudikatura Kriminali) il-każ jista’ jdum kemm irid. L-importanti li fi żmien dawk is-sentejn il-persuna tiġi notifikata. Imma persuna tiġi notifikata wara li jsiru l-investigazzjonijiet u jkun hemm il-provi b’saħħithom biex din tista’ titressaq. Dak huwa xenarju wieħed.

Ix-xenarju li qed jitkellem dwaru l-kollega, jiġifieri li minn erba’ xhur il-perjodu jitla’ għal sentejn, huwa xenarju ieħor li jinkwadra mhux il-Qorti tal-Maġistrati (Ġurisdizzjoni kriminali), imma t-Tribunal Industrijali. Nista’ ngħid li bħala Gvern diġà bdejna d-diskussjonijiet biex nagħmlu r-riformi li hemm bżonn f’dan it-tribunal. Mhux se noqgħod nidħol fihom hawnhekk, imma din hija waħda minnhom li m’għandix dubju li se tiġi diskussa meta nkunu qed nikkunsidraw ir-riforma fit-Tribunal Industrijali. L-ewwel nett din li qed jipproponi l-kollega ma ġietx diskussa quddiem l-Employment Relations Board, imma mhux biss, qatt ma kien hemm ilmenti u kwestjonijiet li l-ħaddiema mhux imorru quddiem it-Tribunal Industrijali minħabba dan it-terminu ta’ erba’ xhur, għax meta si tratta ta’ paga mill-ewwel isiru r-rapporti. L-erba’ xhur mhux qegħdin hemm biex f’dak il-perjodu jsiru investigazzjonijiet - u allura huwa żmien qasir - dawk l-erba’ xhur huma biss biex jiġi intavolat ir-rikors. Ladarba jiġi intavolat ir-rikors it-Tribunal Industrijali jieħu ż-żmien tiegħu. Għalhekk huma żewġ affarijiet distinti. 

Mhux qed ngħid li dan it-terminu mhux se jiġi diskuss waqt li nkunu qed niddiskutu r-riforma tat-Tribubal Industrijali. M’għandix dubju li l-imsieħba soċjali se jkunu qed iqajmuh dan il-punt, imma ma jinkwadrax f’dawn l-emendi li għamilna dwar iż-żieda fil-piena u ż-żieda fil-preskrizzjoni. Dan it-terminu ta’ erba’ xhur huwa terminu fejn ħaddiem iressaq rikors bl-ilment tiegħu. Imbagħad it-tribunal idum kemm irid hu jinvestiga. Hawnhekk mhux qed nitkellmu fuq preskrizzjoni qua investigazzjoni, hija xi ħaġa totalment differenti għalkemm tinstema’ relatata. Allura ma nistax naqbel magħha f’dan l-istadju.

ONOR. IVAN CASTILLO: Għalkemm napprezza li se jkun qiegħed jagħmel ir-riforma fit-Tribunal Industrijali, il-kwestjoni hija li min jagħżel li jmur għand it-Tribunal Industrijali ħafna drabi qabel ikun talab parir u rakkomandazzjoni mingħand l-Ombudsman jew inkella mill-NCPE. Ħafna drabi, sabiex isiru dawn l-investigazzjonijiet diġà jaqbżu l-erba’ xhur, li hija preskrizzjoni fiha nnifisha. Jiġifieri mid-data tar-reat sa erba’ xhur wara, f’dak il-perjodu biss għandu ċans biex ikun jista’ jiftaħ l-ilment mat-Tribunal Industrijali. Allura dik hija preskrizzjoni fiha nnifisha. Il-Gvern f’din il-liġi, u qed naqblu miegħu, qal li minflok sena se jagħmel sentejn preskrizzjoni biex wieħed ikun jista’ jmur għand id-Dipartiment għar-Relazzjonijiet Industrijali u tal-Impjieg biex jinvestigaw ilment u jsiru proċedimenti għal reat skont dan l-Att. Like with like l-prinċipju, l-ispirtu tal-liġi li qegħdin naraw f’dan li diġà ġie diskuss fl-Employment Relations Board, li qablu fil-prinċipju li sena kienet ftit u dan għandu jiżdied għal sentejn għax huwa żmien adegwat li fih wieħed ikun jista’ jressaq proċedimenti - u ma naħsibx li jagħmel wisq differenza jekk l-ilment fetħux mad-Direttur tax-Xogħol jew quddiem it-Tribunal Industrijali - bl-istess argument erba’ xhur huwa ferm inqas. Allura aħna qed ngħidu biex nagħmlu l-istess perjodu ħalli nkunu qed nagħtu l-istess żmien lill-ħaddiema li jagħżlu toroq differenti sabiex ifittxu l-ġustizzja. Dawn għandu jkollhom l-istess opportunità sabiex, jekk jidhrilhom li saritilhom inġustizzja fuq il-post tax-xogħol, ikunu jistgħu jfittxu l-ġustizzja.

IĊ-CHAIRPERSON: Nifhem tajjeb li f’dawk l-erba’ xhur l-ilment se jitressaq mill-ħaddiem stess?

ONOR. IVAN CASTILLO: Il-perjodu ta’ erba’ xhur huwa imniżżel fil-liġi u huwa ż-żmien stipulat fil-Kap. 452 sabiex mill-ġurnata li jsir ir-reat sa erba’ xhur wara jitressaq l-ilment. Kif jaqbżu erba’ xhur inti ma tistax ...

IĊ-CHAIRPERSON: Naħseb li qegħdin nitkellmu fuq binarji differenti.

ONOR. ANDY ELLUL: Eżatt, Sur President.

IĊ-CHAIRPERSON: Jekk qed nifhem tajjeb, klawsola 3 titkellem fuq il-perjodu li fih isiru l-investigazzjonijiet. M’aħniex qed nitkellmu fuq il-perjodu li fih il-ħaddiem iressaq l-ilment. Qed nifhem tajjeb?

ONOR. ANDY ELLUL: Eżatt. 

IĊ-CHAIRPERSON: Naħseb li huma żewġ binarji kompletament differenti. 

ONOR. IVAN CASTILLO: Jien qed nimmaġina li l-ilment irid jiftħu għand id-Direttur tax-Xogħol l-ewwel, imbagħad jibda jinvestiga ...

IĊ-CHAIRPERSON: Kif qed nifhimha jien, il-vantaġġ li għandek huwa li l-perjodu qiegħed hemmhekk, u qiegħed għad-diskussjoni biex wieħed jara jekk itawlux jew le; però l-perjodu tal-investigazzjoni qed jitwal minn sena għal sentejn qabel l-employer jiġi notifikat li se jkunu qed jittieħdu l-passi neċessarji.

ONOR. ANDY ELLUL: Fl-istanza tal-preskrizzjoni fejn aħna żidnieha minn sena għal sentejn, hemmhekk hija l-Pulizija, flimkien mad-Dipartiment għar-Relazzjonijiet Industrijali u tal-Impjieg, li tressaq lill-individwu. Hawnhekk, fil-każ tal-perjodu ta’ l-erba’ xhur, huwa l-ħaddiem li jfittex lill-employer quddiem it-Tribunal Industrijali. Imbagħad it-Tribunal Industrijali jista’ jdum kemm hemm bżonn.

IĊ-CHAIRPERSON: Dak li kont qiegħed nargumenta. 

ONOR. ANDY ELLUL: Ma rridx nidħol fit-teknikalitajiet legali imma hemm termini oħra ta’ preskrizzjoni li japplikaw favur il-ħaddiem f’fora oħra, pereżempju fil-qorti ċivili, li tmur ħafna oltre minn erba’ xhur. Jien qed nifhem l-emenda li qed jipproponi l-Onor. Castillo, li tagħmel sens fil-verità, però aħna qed narawha bħala parti minn riforma ħolistika, ġaladarba bdejna naħdmu fuqha bħala Gvern biex insaħħu t-Tribunal Industrijali. Fil-verità għandna bżonn insaħħuh.

ONOR. IVAN CASTILLO: L-argument li qed nagħmel huwa li ġaladarba għandna l-opportunità biex nagħmluha minn issa, minflok nistennew iż-żmien li se jittieħed biex nagħmlu r-riforma, nistgħu nagħmluha issa u nagħtu l-libertà lil dak li jkun biex ikun jista’ ...

IĊ-CHAIRPERSON: Nifhem li apparti li trid tiddiskutiha u jkun hemm green light ...

ONOR. ANDY ELLUL: Sur President, l-issue hija li qatt ma kellna preokkupazzjoni dwar dan it-terminu. Il-preokkupazzjoni kienet dwar il-preskrizzjoni. Mhux qed ngħid li dan it-terminu mhux se jiġi diskuss, imma qatt ma kellna issues dwar dan it-terminu. 

IĊ-CHAIRPERSON: Preskrizzjoni dejjem hija iktar sensittiva.

ONOR. ANDY ELLUL: Jista’ jkun hemm min joħroġ hemm barra u jgħid li l-Gvern ma jridx itawwal iż-żmien biex ħaddiem jingħata ċans iktar biex iressaq ilment. Jista’ jsir dak l-argument, imma mhux argument korrett, għax fil-verità preokkupazzjoni dwar dak it-terminu qatt ma kellna. Mhux qed ngħidlek li mhux se jiġi diskuss fir-riforma, għax ovvjament la se nagħmlu riforma tat-Tribunal Indistrijali se tkun riforma ħolistika. 

IĊ-CHAIRPERSON: L-importanti li ma teħux snin twal biex issir.

ONOR. ANDY ELLUL: Żgur li le.

ONOR. IVAN CASTILLO: Il-punt tagħna huwa li qed nagħmlu xi ħaġa biex wieħed jkollu iktar opportunità u iktar żmien sabiex ifittex ġustizzja fuq xi nuqqas li sofra fuq il-post tax-xogħol, eċċ. ...

IĊ-CHAIRPERSON: Naħseb li l-argument kollu huwa: When and not if. 

ONOR. IVAN CASTILLO: L-argument huwa li ġaladarba għandek sitwazzjoni fejn il-poplu llum il-ġurnata għandu dritt imur għand Ombudsman u l-NCPE biex jagħtu r-rakkomandazzjonijiet tagħhom, aħna qed ngħidu li sakemm wieħed ikollu deċiżjoni, jara dawk ir-rakkomandazzjonijiet u jmur għand it-Tribunal Industrijali biex jieħu dak li ħaqqu, il-perjodu għandu jitwal għax jaqa’ taħt l-istess spirtu ta’ dan l-Abbozz ta’ Liġi. Allura qed nipproponu li jsir illum qabel għada biex ma noqogħdux nistennew ir-riforma tiġi, biex imbagħad xorta waħda se nkunu qed intawlu ż-żmien. 

IĊ-CHAIRPERSON: Nifhem li s-Segretarju Parlamentari se jieħu nota tagħha u se tkun parti mid-diskussjoni li tkun għaddejja.

ONOR. ANDY ELLUL: Definittivament.

IĊ-CHAIRPERSON: Hawn iktar rimarki? (Onor. Membri: Le) Il-mistoqsija hi li Klawsola 4 Ġdida tkun moqrija t-Tieni Darba. Dawk favur? (Onor. Membri: Aye) Dawk kontra? (Onor. Membri: No) Negatived.

Il-mozzjoni m’għaddietx.

Klawsola 1 u t-Titolu għaddew nem. con. u ġew ordnati biex isiru parti mill-Abbozz ta’ Liġi.

IĊ-CHAIRPERSON: Is-Segretarju Parlamentari Andy Ellul.

ONOR. ANDY ELLUL: Sur President, nipproponi li l-Kumitat jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.

IĊ-CHAIRPERSON: Hawn qbil? (Onor. Membri: Iva)

Il-Kumitat qabel li jawtorizza lill-Iskrivan tal-Kamra biex jikkoreġi xi żbalji tal-ortografija, jagħmel ir-rinumerazzjoni meħtieġa u xi emendi żgħar li jista’ jkun hemm bżonn.


Il-Kumitat qabel ukoll li l-President tal-Kumitat għandu jirrapporta lill-Kamra li l-Abbozz ta’ Liġi msejjaħ “Att sabiex jemenda l-Att dwar l-Impiegi u r-Relazzjonijiet Industrijali, Kap. 452” għadda mill-istadju tal-Kumitat mingħajr emendi.

IĊ-CHAIRPERSON: Id-diskussjoni fuq dan l-Abbozz ta’ Liġi hija konkluża. Il-Kumitat huwa aġġornat.


Fl-3.45 p.m. id-diskussjoni fi stadju ta’ Kumitat ta’ dan l-Abbozz ta’ Liġi ġiet konkluża u l-Kumitat aġġorna.

